
Chinmayalinga Ashtakam

ಚಿನ್ಮಯಲಿಂಗಾಷ್ಟಕಂ

(ಶ್ರೀರುದ್ರಕೃತಂ)
ಬ್ರಹ್ಮಮುಖಾಮರಪೂಜಿತಲಿಂಗಂ ಜಿಹ್ಮಗಭೂಷಣಭೂಷಿತಲಿಂಗಂ .

ಸಿಂಹಮಹಾಮದಮರ್ದನಲಿಂಗಂ ಚಿತ್ತ ಸದಾ ಭಜ ಚಿನ್ಮಯಲಿಂಗಂ .. 1..

ಕನಕಧರಾಧರಕಾರ್ಮುಕಲಿಂಗಂ ಸನಕಮುಖಾದಿಸುಸನ್ನುತಲಿಂಗಂ .

ದಿನಕರಕೋಟಿಸುದೀಧಿತಿಲಿಂಗಂ ಚಿತ್ತ ಸದಾ ಭಜ ಚಿನ್ಮಯಲಿಂಗಂ .. 2..

ಅಷ್ಟವಿಭೂತಿದಮಿಷ್ಟದಲಿಂಗಂ ಸೃಷ್ಟಜಗತ್ತ್ರಯರಕ್ಷಕಲಿಂಗಂ .

ಅಷ್ಟಮಹಾಭಯಶಿಕ್ಷಕಲಿಂಗಂ ಚಿತ್ತ ಸದಾ ಭಜ ಚಿನ್ಮಯಲಿಂಗಂ .. 3..

ಮತ್ತಗಜಾಜಿನವೇಷ್ಟಿತಲಿಂಗಂ ದಗ್ಧಜಗತ್ಕೃತಪಂಚಕಲಿಂಗಂ .

ಉತ್ತಮಪೂರುಷವತ್ಸಲಲಿಂಗಂ ಚಿತ್ತ ಸದಾ ಭಜ ಚಿನ್ಮಯಲಿಂಗಂ .. 4..

ಅಂಗಭವಾಂಗಸುಭಂಗದಲಿಂಗಂ ತುಂಗಜಟಾಭರಶೋಭಿತಲಿಂಗಂ .

ಮಂಗಲದಾಯಕಮದ್ಭುತಲಿಂಗಂ ಚಿತ್ತ ಸದಾ ಭಜ ಚಿನ್ಮಯಲಿಂಗಂ .. 5..

ಪಂಕಜನೇತ್ರಸಮರ್ಚಿತಲಿಂಗಂ ಶಂಕರಮಾದಿಮಮಚ್ಯುತಲಿಂಗಂ .

ಸಂಕಟದೋಷನಿವರ್ತಕಲಿಂಗಂ ಚಿತ್ತ ಸದಾ ಭಜ ಚಿನ್ಮಯಲಿಂಗಂ .. 6..

ಅಭ್ರಸಭಾಂತರನರ್ತನಲಿಂಗಂ ಶುಭ್ರವಿಭೂತಿವಿಭೂಷಿತಲಿಂಗಂ .

ಶುಭ್ರಹೃದಂಬುಜಶೋಭಿತಲಿಂಗಂ ಚಿತ್ತ ಸದಾ ಭಜ ಚಿನ್ಮಯಲಿಂಗಂ .. 7..

ಕುಂದವನಾಂತರಮಂದಿರಲಿಂಗಂ ಮಂದಹಸಾನನಸುಂದರಲಿಂಗಂ .

ವಂದಿತಭಕ್ತಜನಾವೃತಲಿಂಗಂ ಚಿತ್ತ ಸದಾ ಭಜ ಚಿನ್ಮಯಲಿಂಗಂ .. 8..

ರುದ್ರಕೃತಾಷ್ಟಕಮದ್ಭುತಮೇತದ್ಭದ್ರಕರಂ ಪಠತೀಹ ಮನುಷ್ಯಃ .
ಇಷ್ಟಫಲಂ ಸಮವಾಪ್ಯ ಯಥೇಷ್ಟಂ ಶಿಷ್ಟಜನೋತ್ತಮ ಏವ ಹಿ ಸ ಸ್ಯಾತ್ .. 9..

ಇತಿ ಶ್ರೀರುದ್ರಕೃತಂ ಚಿನ್ಮಯಲಿಂಗಾಷ್ಟಕಂ ಸಂಪೂರ್ಣಂ .

